
Annotatsiya: Maqolada qo‘ylarning infeksion enterotoksemiya kasalligini namoyon bo‘lishi, 

epizootologiyasi, kelib chiqish sabablari haqida ma’lumotlar berilgan.  

Kalit so‘zlar: infeksion enterotoksemiya, kasallik tarqatuvchi manba, moyil hayvonlar, kasallik 

qo‘zg‘atuvchisining epizootologiyasi, Cl. Perfringens D turi, Cl. Perfringens S turi, kasallikning 

tarqalish yo‘llari. 

 

Kirish.Mamlakatimizda chorvachilikni rivojlantirish, oziq-ovqat xavfsizligini ta’minlash, chorvachilik 

mahsulotlariga (go‘sht, sut, tuxum, jun, teri v.b.) bo‘lgan talabni qondirish maqsadida hukumatimiz 

tomonidan bir qator qarorlar chiqarilgan. Jumladan, Respublikamiz birinchi Prezidentining 2006 yil 23 

martdagi “Shaxsiy yordamchi, dehqon va fermer xo‘jaliklarida chorva mollarini ko‘paytirishni 

rag‘batlantirish chora tadbirlari to‘g‘risidagi” PQ -308 sonli va 2008 yil 21 apreldagi “Shaxsiy 

yordamchi, dehqon va fermer xo‘jaliklarida chorva mollar ko‘paytirishni kuchaytirish hamda 

chorvachilik mahsulotlari ishlab chiqarishni kengaytirishni kuchaytirish borasidagi qo‘shimcha chora-

tadbirlar to‘g‘risida”gi PQ-842-sonli qarorlari, bundan tashqari keyingi yillarda 845-son 2017 yil 18 

oktyabrdagi “Chorvachilik va baliqchilik tarmoqlarining ozuqa ba’zasini mustahkamlash chora 

tadbirlari to‘g‘risida”, 2018 yil 16 martdagi “Qorako‘lchilik va cho‘l ekologiyasi ilmiy-tadqiqot 

institutining Buxoro filiali” tashkil etilishi, PQ-4243-son 2019 yil 18 martdagi “Chorvachilik 

tarmog‘ini yanada rivojlantirish va qo‘llab quvvatlash chora tadbirlari to‘g‘risida” bir qancha 

chorvachilikni jadal rivojlantirishga va halqimizni kundan kunga o‘sib borayotgan chorva 

mahsulotlariga bo‘lgan talabini qondirishga qaratilgan. 

Chorvachilik xo‘jaliklarida chorvani jadal rivojlantirishga uy hayvonlari ayniqsa qo‘ylarning infeksion 

kasalliklari sezilarli to‘siq bo‘lib kelmoqda. Qo‘ylarning kasallanishi va nobud bo‘lishi, chorvachilik 

mahsulotlarini ishlab chiqarishga va uning sifat darajasini oshishiga jiddiy to‘siq yaratmoqda. Shu 

bilan birga chorva daromadlarini pasaytirib, qo‘y sonini ko‘payishiga katta g‘ov bo‘lib kelmoqda. 

Qo‘ylar kasalliklari orasida patogen anaeroblar chaqiradigan bir qator infeksion kasalliklar orasida 

qo‘ylarning infeksion enterotoksemiya kasalligi alohida o‘rin egallaydi.  

Yurtimizning qorako‘lchilik xo‘jaliklarida, fermerlar va fuqarolarning shaxsiy xo‘jaliklaridagi qo‘ylar 

uchun o‘ta xavfli infeksion kasalliklardan hisoblangan infeksion enterotoksemiya kasalligiga qarshi 

kurashish dolzarb muammo bo‘lib qolmoqda. Ushbu kasallik geografik mintaqa va iqlimdan qa’tiy 

nazar dunyoning barcha qo‘ychilik rivojlangan mamlakatlarida tarqalgan.  

Ushbu kasallikni shu kecha-kunduzda ham qo‘ylar orasida chiqib turishi muammoning jiddiy tus 

olishiga olib kelmoqda. Qo‘ylarning infeksion enterotoksemiya kasalligidan kelayotgan iqtisodiy 

zararni kamaytirish asosiy muammolardan biri bo‘lib hisoblanadi.  

Soha mutaxassislari oldida, shaxsiy yordamchi, dehqon va fermer xo‘jaliklarida chorva hayvonlari 

tuyog‘ini ko‘paytirish, ularni to‘g‘ri saqlash, oziqlantirish hamda ularini turli xil infeksion 

kasalliklardan asrashning yangi texnologiyalarini joriy qilish kabi bir qator dolzarb masalalar turibdi. 

Ushbu masalalarni yechishda avvalam bor kasallikga to‘g‘ri tashxis qo‘yish soha mutaxassislarining 

asosiy vazifalaridan hisoblanadi. 

Mavzuning dolzarbligi: Infeksion kasalliklar orasida qo‘ylarning infeksion enterotoksemiya kasalligi 

muhim ahamiyat kasb etmoqda. Ushbu kasallikdan keladigan asosiy iqtisodiy zarar kasal qo‘ylarni 

davolab bo‘lmasligi, ularni qisqa vaqt ichida nobud bo‘lishi, majburiy so‘yilgan qo‘ylarning go‘shti 

istemolga yaroqsizligi sababli ularni yoqib yuborishga yoqilg‘i sarflanishi va ushbu kasallikka qarshi 

o‘tkaziladigan profilaktik tadbirlariga ketgan xarajatlarni o‘z ichiga oladi. Qo‘ylarning infeksion 

enterotoksemiya kasalligini davolash aksariyat holatda samarasiz yakunlanadi. Qo‘ylarning infeksion 

enterotoksemiya kasalligiga qarshi kurashda muhim va asosiy tadbir kasallikni oldini olish tadbiri 

hisoblanadi. 

Qo‘ylarning infeksion enterotoksemiya kasalligiga qarshi samarali chora-tadbirlar yaratishda avvalo 

unga o‘z vaqtida to‘g‘ri tashxis qo‘yish talab qilinadi. 

Qo‘ylarning infeksion enterotoksemiya kasalligi dunyoning ko‘pgina mamlakatlarida tarqalgan va shu 

jumladan Respublikamizda ham kasallik uchrab turishi muammoning dolzarbligidan dalolat beradi. 

Kasallik qo‘zg‘atuvchisi tashqi muhitning noqulay faktorlari ta’siriga nisbatan chidamli bo‘lganligi 

sababli kasallik doimiy uchrab turadi. 

Ushbu kasallikning mamlakatimizda uchrab turishning obyektiv va subyektiv sabablari bu 

qo‘zg‘atuvchilarning ekologik muhitda keng tarqalganligidir. Chunki infeksiya o‘choqlari bor bo‘lgan 

hududlarda epizootiyaga qarshi tadbirlar rejasi tuzilishi va o‘z vaqtida bajarilishi bu kasalliklarni 

batamom yo‘qotishning yetakchi zvenosi hisoblanadi. Fermaga olib kelingan qo‘ylar albatta 30 kunlik 

profilaktik karantinda saqlanishi, veterinariya nazoratidan o‘tkazilib, sog‘lom qo‘ylar xo‘jaliklarga 

kiritilishi. 

Xo‘jaliklarga kasallik qo‘zg‘atuvchisini kirib kelish yo‘llari atroflicha o‘rganilib, ularni o‘z vaqtida 

aniqlab kasallikni oldini olish va reja asosida emlash tadbirlarini o‘tkazish zarur.  

Tadqiqotning maqsadi. Qo‘ylarning infeksion enterotoksemiya kasalligi epizootologiyasini aniqlash. 

Tadqiqotning usullari. Epizootologik tekshirish usullari. 

Tadqiqotning natijalari. Kasallikni qo‘zg‘atuvchi manbai bo‘lib, kasal va kasaldan tuzalgan 

klostridiya tashuvchilar hisoblanadi. Kasal hayvon o‘zining ajratmalari bilan tashqi muhitni, ayniqsa 

tuproq, yaylovlar va suvni ifloslantiradi.  

Qo‘zg‘atuvchi alimentar yo‘llar ozuqa va suv orqali ovqat hazm qilish tizimi shilliq pardalari orqali 

kiradi. Ommaviy kasallanish qo‘zilar orasida yomg‘irli yillarda bahor va bahorning oxiri, yozning 

boshida kuzatiladi.  

Kasallik qo‘zg‘atuvchisining epizootologiyasi. Tabiiy holatda qo‘ylar nasli va yoshidan qat’iy nazar 

moyil. Qoramol, echki, ot, parranda, cho‘chqa, tuya va yovvoyi hayvonlar kamroq moyil. Laboratoriya 

hayvonlaridan dengiz cho‘chqalari, quyon, kaptar va oq sichqonlar moyil. Odamlar ham kasallanadi. 

Hamma yoshdagi qo‘ylar, ko‘proq bug‘oz, tuqqan va yosh 8-10 oylik qo‘ylar kasallanadi. Suruvda 

kam harakat va semiz zotli va tez o‘suvchi qo‘ylar tezroq kasallanadi. Cl. Perfringens D turi 

qo‘zg‘atadi, kasallik qo‘ylarning barcha yoshlarida: bahorda-qo‘zilarda, kuzda - katta qo‘ylarda 

kuzatiladi.  

Cl. Perfringens S turi qo‘zg‘atgan kasallik asosan katta qo‘ylarda kuzatiladi. Kasallik ko‘proq bahorda, 

kamroq kuz va qish fasllarida uchraydi.  

Tabiiy sharoitda hayvonlar yaylovda boqilganda asosan kasallik qo‘zg‘atuvchisi bilan ifloslangan 

tuproqli ozuqani (o‘t, xashak), yeganda yoki suvni ichganda zararlanadi. Kasallikni paydo bo‘lishiga 

ovqat hazm qilish a’zolarning sekretor va harakat faoliyatini buzilishi imkon yaratadi. Bunga ayniqsa, 

ozuqa sifatining tez o‘zgarishi, qo‘tonda turgan qo‘ylarning birdan yaylovga chiqishi yoki qirov va 

shudring, o‘t ustida qor bo‘lishi yoki muzlagan o‘t yeyishi, yomg‘irdan keyin o‘tlash, mineral va oqsil 

moddalarning yetishmasligi sabab bo‘ladi.  

Kasallik har xil yoshdaga qo‘ylar orasida uchraydi. Ayrim hollarda bo‘rdoqiga boqilayotgan qo‘ylar 

orasida, ayniqsa ratsionda konsentratlar ko‘p bo‘lganda yoki yaylov o‘tga juda boy bo‘lganda, qayd 

qilingan. Qo‘ylar aksariyat bug‘ozlikning oxirgi oylarida kasallanadi. Nosog‘lom xo‘jalik va 

suruvlarda kasallik o‘tkir kechadi, hamma yoshdagi qo‘ylar kasallanadi. Ko‘p hollarda sog‘lom 

qo‘ylar organizmidan enterotoksemiya qo‘zg‘atuvchisini ajratib olish mumkin. Ushbu kasallik bilan 

asosan qo‘ylar kasallanadi, lekin qoramollar, echki, ot, cho‘chqa, tuyalarda ham uchrashi mumkin. 

Laboratoriya hayvonlaridan dengiz cho‘chqachalari, mushuklar, oq sichqonlar moyil.  

Quyon va kalamushlar kasallanmaydi. Kasallikning kelib chiqishida oshqozonning sekretor 

funksiyasini buzadigan omillarning ahamiyati katta. Bu hol ayniqsa, qo‘lda yoki bir joyda boqib, keyin 

birdaniga yaylov sharoitiga o‘tkazilganda ro‘y beradi. Qishdan qiynalib chiqqan qo‘ylar o‘ta ochiqib, 

yangi o‘tlarga tashlanadi, ochko‘zlik qilib ko‘p yeydi. Bunda maysaga unchalik o‘rganmagan 

qo‘ylarning qorni dam bo‘lib shishadi, gaz to‘planadi. Natijada oshqozon-ichakda anaerob muhit 

yuzaga kelib, klostridiylar rivojlanib ko‘payadi. Bu hol ayniqsa, erta bahorda, yangi o‘tlarni shudring 

yoki qirov qoplab, hali bug‘lanib ko‘tarilmaganda yaqqol namoyon bo‘ladi.  

Xulosalar. 

1. Qo‘ylarning infeksion enterotoksemiya kasalligi epizootik shaklda tarqaladi. 

2. Qo‘ylarning infeksion enterotoksemiya kasalligi barcha nosog‘lom hududlarda uchraydi, kasallik 

kelib chiqishi oqibatida ko‘pgina hayvonlar nobud bo‘ladi, xo‘jalikga va aholiga katta iqtisodiy 

zarar yetkazadi. 

3. Qo‘ylarning infeksion enterotoksemiya kasalligiga o‘z vaqtida profilaktik maqsadda tekshirish 

usullar orqali aniqlashimiz mumkin. 

4. Qo‘ylarning infeksion enterotoksemiya kasalligi qo‘zg‘atuvchisini o‘z vaqtida aniqlash orqali 

iqtisodiy zararni oldini olinadi. 

